
	1.  Ընթացիկ իրավիճակը, իրավական ակտի ընդունման անհրաժեշտությունը 

	
	Նախագծով առաջարկվող փոփոխությունները և լրացումները պայմանավորված են հետևյալ հանգամանքներով.
1) «Նորմատիվ իրավական ակտերի մասին» օրենքի 13-րդ հոդվածի 1-ին մասի կարգավորման համաձայն՝ «ենթաօրենսդրական նորմատիվ իրավական ակտն ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր», ուստի որոշման նախագծում առաջարկվում է նախաբանում համապատասխան հղում կատարել Հայաստանի Հանրապետության օրենքի 6-րդ հոդվածի 1-ին մասի 2-րդ կետի «զ» ենթակետին։
2) Հիմք ընդունելով, որ «Գնումների մասին» օրենքի փոփոխությունից հետո (2016թ.) «բանակցային ընթացակարգ առանց հայտարարության (ԲԸԱՀ) գնման ձևը փոփոխվել է մեկ անձից (ՄԱ) գնման ձևով», առաջարկվում է Որոշման հավելված N 2-ի 3-րդ կետի 2-րդ ենթակետում կատարել համապատասխան փոփոխություն:
3) ԳՀՓԿ աշխատանքների դեպքում, մշակումների ֆինանսավորումը կատարվում է պետության կողմից, հետևաբար շահույթի սահմանափակումը կիրառելը արդարացված է, մասնավորապես այն պատճառով, որ անհաջողության ռիսկը կրում է պետությունը։
Երբ մշակումները ֆինանսավորվում են մասնավոր կամ ոչ պետական աղբյուրներից, պետության ռիսկը մինիմալ է, շահույթի սահմանաչափի կիրառումը նպատակահարմար չէ հետևյալ պատճառներով՝
1. հաշվի առնելով ոլորտին բնորոշ բարձր ռիսկայնությունը՝ շահույթի առավելագույն սահմանաչափի կիրառումը խիստ նվազեցնում է կազմակերպությունների ներդրումային գրավչությունը, ինչն էլ իր հերթին դանդաղեցնում է Հայաստանի հանրապետության համար առանցքային նշանակություն ունեցող ոլորտի զարգացումը, 
2. հաշվի առնելով ոլորտին բնորոշ լոգիստիկ, տեխնիկական և աշխարհաքաղաքական  ռիսկերը՝ շահույթի առավելագույն սահմանաչափի կիրառումը ստեղծում է անհամաչափ ռիկսեր կազմակերպությունների համար, ինչն էլ իր հերթին ավելացնում է պետական պատվերների ձախողման հավանականությունը։ 
3. շահույթի առավելագույն սահմանաչափ չկիրառելը կխթանի կազմակերպությունների արտադրական պրոցեսների բարելավմանը, արտադրանքի ինքնարժեքի նվազեցմանը, ինչը կբարձրացնի ընկերությունների մրցունակությունը ներքին և միջազգային շուկաներում։ Ինքնարժեքի նվազեցումը կուղղորդվի բաղկացուցիչ մասերի առավել տեղական արտադրությամբ, ինչն էլ ունի Հայաստանի Հանրապետության համար ռազմավարական նշանակություն։

Ամփոփելով․
շահույթի առավելագույն սահմանաչափ չկիրառելը կբերի ոլորտի ամրապնդման, ներդրումների ներհոսքի և ռազմարդյունաբերական կազմակերպությունների քանակի ավելացման, ինչն էլ իր հերթին կնվազեցնի ՀՀ ռազմավարական ռիսկերը։
4) Քանի որ ՀՀ ԲՏԱՆ ՌԱԿ ռազմական ապրանքների, գույքի և ծառայությունների գների պետական կարգավորումն իրականացնող մարմինն է, Նախագծով առաջարկվում է գնահաշվարկի համաձայնեցումից հետո, երբ կողմերը կնքում են գնի համաձայնեցման մասին արձանագրություն և նվազեցնում են ՀՀ ԲՏԱՆ ՌԱԿ կողմից նախապես համաձայնեցրած գինը, նվազեցված նոր գնի կապակցությամբ ՀՀ ԲՏԱՆ ՌԱԿ համաձայնեցմանը ներկայացնեն նոր գնահաշվարկ:
5) Հաշվի առնելով, որ ՀՀ ԲՏԱՆ ՌԱԿ-ը 2019 թվականին ՀՀ ՊՆ-ից տեղափոխվել է ՀՀ ԲՏԱՆ, իսկ Որոշման մեջ դեռևս պահպանվում են նախկին հապավումները, անհրաժեշտություն է առաջացել Որոշման մեջ զինվորական ներկայացուցիչ՝ կարճ «ԶՆ» և «ՀՀ ԲՏԱՆ ՌԱԿ ԶՆ ներկայցուցիչ» բառերը փոխարինել պետական պատվիրատուի ներկայացուցիչ՝ կարճ «ՊՊՆ», իսկ ֆինանսատնտեսագիտական բաժին՝ կարճ «ՖՏԲ» բառերը փոխարինել «ԲՏԱՆ ՌԱԿ» բառերով:
6) Առկա կարգավորման մեջ բացակայում է փաստացի և նախնական գնահաշվարկների տարբերակումը, ինչը խնդիրներ է առաջացնում գնահաշվարկի համաձայնեցման, պետական միջոցների արդյունավետ օգտագործման համար, ուստի առաջացել է անհրաժեշտություն հստակորեն սահմանելու դրանց տարբերությունները՝ հետագա թյուրըմբռնումներից խուսափելու համար։
7) Գործող կարգավորմամբ սերիական արտադրության արտադրանքի և նորոգման աշխատանքների, ինչպես նաև հատուկ ԳՀՓԿ աշխատանքների գնահաշվարկները կազմվում են միևնույն մեթոդաբանությամբ, ինչը բովանդակային առումով հանգեցնում է հաշվարկային խնդիրների: Խնդիրները պայմանավորված են այն հանգամանքով, որ ԳՀՓԿ աշխատանքները, ի տարբերություն սերիական արտադրության արտադրանքի և նորոգման աշխատանքների, հանդիսանում են հատային արտադրություն, և գործնականում կազմակերպության նախորդ տարվա արդյունքները բացարձակապես վերագրելի չեն կատարվող ԳՀՓԿ աշխատանքներին: Մասնավորապես, եթե կազմակերպությունը տարիներ շարունակ իրականացնում է միևնույն արտադրանքի արտադրություն, ապա այդ արտադրանքի ինքնարժեքը տարիների ընթացքում դրսևորում է կայունություն, ինչը ենթադրում է, որ նախորդ տարվա արդյունքներով ստացվող վերադիր ծախսերի տոկոսները կարող են կիրառվել նաև ընթացիկ տարում: Իսկ ԳՀՓԿ աշխատանքների դեպքում նման հնարավորություն չկա, քանի որ եթե տվյալ տարում կազմակերպությունը թողարկել է ԳՀՓԿ աշխատանքի արդյունք հանդիսացող նոր արտադրանք՝ սահմանափակ քանակով, ակնհայտ է, որ տվյալ արտադրանքի ինքնարժեքը որևիցե կապ չունի կազմակերպության նախորդ տարվա վերադիր ծախսերի տոկոսի հետ: Ավելին, գործնականում երբ ԳՀՓԿ աշխատանքների փաստացի ինքնարժեքը հաշվարկվում է աշխատանքներին նախորդող հաշվետու տարվա վերադիր ծախսերի տոկոսներով, ստացվող ինքնարժեքը էականորեն շեղվում է արտադրանքի իրական փաստացի ինքնարժեքից, նույնիսկ դեպքեր են արձանագրվում, որ գործող կարգավորմամբ հաշվարկվող փաստացի ինքնարժեքը ավելի բարձր է լինում, քան ԳՀՓԿ աշխատանքների կատարման ժամանակահատվածում կազմակերպության կողմից կատարված բոլոր ծախսերի հանրագումարը, ինչը, բնականաբար, ընդունելի իրավիճակ չէ պետական միջոցների արդյունավետ ծախսման տեսանկյունից: Խնդրի լուծման համար ԳՀՓԿ աշխատանքների գնահաշվարկի առանձնացումը հնարավորություն է տալիս դրանց կազմման համար սահմանել ռացիոնալ մեխանիզմ: Առանձնացումը ենթադրում է միայն փաստացի գնահաշվարկների կազմման մեթոդաբանության որոշակի փոփոխություն, քանի որ նախնական գնահաշվարկների ստացման գործող մեթոդաբանությունը բոլոր աշխատանքների դեպքում էլ կիրառելի է, ուստի առկա չէ նախնական գնահաշվարկում ինքնարժեքի հաշվարկման այլընտրանքային մեթոդաբանություն: Իսկ ԳՀՓԿ աշխատանքների համար որպես փաստացի գնահաշվարկի հիմք առաջարկվում է սահմանել ոչ թե աշխատանքների կատարմանը նախորդող հաշվետու տարվա վերադիր ծախսերի տոկոսները, այլ հենց աշխատանքների կատարման ընթացքում կատարվող վերադիր ծախսերի տոկոսները: Այս կերպ կստեղծվի հնարավորություն ԳՀՓԿ աշխատանքների իրականացման համար կատարված փաստացի ծախսերը վերհանելու համար: Ռազմական կարիքների բավարարման նպատակով արտադրանքի նոր տեսակների հեռանկարային մշակման, գիտահետազոտական և փորձակոնստրուկտորական աշխատանքների ձեռքբերման գնի ստացման հիմքում փաստացի ծախսերի հաշվարկման տրամաբանությունը բխումը է նաև «Գնումների մասին» ՀՀ օրենքի հոդված 39-ի կետ 2.2-ից (որի հիմքով էլ կնքվում են ԳՀՓԿ աշխատանքների կատարման պայմանագրերը), համաձայն որի պայմանագրի գինը՝ «պետական գաղտնիք պարունակող` ռազմական կարիքների բավարարման նպատակով արտադրանքի նոր տեսակների հեռանկարային մշակման, գիտահետազոտական և փորձակոնստրուկտորական աշխատանքների ձեռքբերման դեպքում կարող է լինել փաստացի ծախսերով հաշվարկված, պայմանով, որ այն չպետք է գերազանցի տվյալ ապրանքը, աշխատանքը կամ ծառայությունը ձեռք բերելու համար նախատեսված ֆինանսական հատկացման չափը:»: Իսկ փաստացի ծախսը, բնականաբար, այն ծախսերը և ծախսումներն են, որոնք վերագրելի են փուլի կատարման հաշվետու ժամանակաշրջանին, այլ ոչ թե նախորդ տարվան (Համաձայն ՀՀ կառավարության 2010 թվականի մարտի 11-ի N 235-Ն որոշման հավելվածի (Ֆինանսական հաշվետվությունների հայեցակարգային հիմունքներ) 4․25 կետի Բ ենթակետի՝ ծախսը սահմանվում է հետևյալ կերպ․ «հաշվառման ժամանակաշրջանում տնտեսական օգուտների նվազումներ` ակտիվների արտահոսքի կամ սպառման կամ պարտավորությունների առաջացման ձևով, որը հանգեցնում է սեփական կապիտալի նվազեցման, բացառությամբ սեփականատերերի միջև սեփական կապիտալի բաշխման հետևանքով դրա նվազման դեպքի», իսկ աշխատանքների հաշվառման ժամանակաշրջանը դրանց կատարման ժամանակաշրջանն է, այլ ոչ թե նախորդ տարին):
 8) Նախագծով առաջարկվում է Որոշման մեջ  «Շահութահարկի մասին», «Հողի հարկի մասին» և  «Գույքահարկի մասին» օրենքերին կատարված հղումները  փոխարինել «Հայաստանի Հանրապետության հարկային օրենսգիրք» բառերով, հաշվի առնելով այն, որ հիշյալ օրենքները ուժը կորցրել են և այլևս չեն գործում:
[bookmark: _GoBack]9) Որոշման մեջ օգտագործվում է և «ընկերություն», և «կազմակերպություն» բառերը, որոնք սակայն կիրառվում են նույն իմաստով: Դրանով պայմանավորված՝ Նախագծով առաջարկվում է Որոշման մեջ «ընկերություն» բառը փոխարինել «կազմակերպություն» բառով՝ դրա համապատասխան հոլովաձևերով:

	
	2․  Առաջարկվող կարգավորման բնույթը և ակնկալվող արդյունքը

	
	Նախագծով առաջարկվող  փոփոխության նպատակն է ապահովել կարգավորման այնպիսի մեխանիզմներ, որոնք հնարավորություն կտան ոլորտի լիազոր մարմնին հետագա աշխատանքներում ավելի արդյունավետ իրականացնել իրեն վերապահված գործառույթները և նպաստավոր պայմաններ ստեղծել ՀՀ-ում ռազմարդյունաբերության  հետագա զարգացման համար: 

	
	3. Նախագծի մշակման գործընթացում ներգրավված ինստիտուտները և անձիք

	
	Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

	
	4. Տեղեկատվություն նախագծի ընդունմամբ այլ իրավական ակտերի ընդունման   անհրաժեշտության կամ բացակայության մասին

	
	Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

	
	5․ Տեղեկատվություն՝ լրացուցիչ ֆինանսական միջոցների անհրաժեշտության և պետական կամ տեղական ինքնակառավարման մարմնի բյուջեի եկամուտներում և ծախսերում սպասվելիք փոփոխությունների մասին

	
	Նախագծի ընդունմամբ պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսվում:

	
	6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	Որոշման նախագիծը բխում է  ՀՀ կառավարության  2021 թվականի օգոստոսի 18-ի N               1363-Ա որոշմամբ հաստատված ՀՀ կառավարության 2021-2026թթ ծրագրի, «2.3 Բարձր տեխնոլոգիաներ» մասի, «Ռազմարդյունաբերություն» բաժնի դրույթներից, այն է՝ Ռազմարդյունաբերական համալիրի զարգացման նպատակով Կառավարությունը նախատեսում է իրականացնել ռազմավարական նշանակության ապրանքների արտադրության ներքին կարողությունների զարգացում և Հայաստանի Հանրապետության զինված ուժերի կարիքների բավարարման համար տեղական արտադրանքի գնման ծավալների ընդլայնում:



